
1/2021 gaia

EBAZPENA, (...) JAUNAK, (...)KO ZUZENDARI NAGUSIAK, BASKEPENSIONES
BORONDATEZKO GIZARTE AURREIKUSPENEKO ERAKUN-DEAREN BATZAR
OROKORREAN PARTE HARTZEKO JASOTAKO GONBIDAPENA DELA-ETA
EGINDAKO KONTSULTARI BURUZKOA

l.- KONTSULTA

1.- 2021eko apirilaren 8an Foru Sektore Publikoko Erakundearen Etika Batzordeari (EEB)
igorritako mezu elektronikoaren bidez, interesdunak, (...) zuzendari nagusiak, iritzia eskatu
zion EEBri Baskepensiones Borondatezko Gizarte Aurreikuspeneko Erakundearen
(aurrerantzean, Baskepensiones) Batzar Orokorreko kide izateko gonbidapena onartzeko
aukerari buruz.

2.- Interesdunak mezu elektronikoan adierazi du, batzarkide izanez gero, urtean 2-3
bilerako dedikazioa aurreikusten duela (seguruenik telematikoki), eta ez duela inolako
ordainsaririk jasoko kide ordezkari izateagatik. Egoera horren aurrean, ziurtatu nahi du
kargu hori onartzea ez dela bateraezina aplikatu beharreko Erakundearen Zuzentasun
Sistema osatzen duten kodeetan adierazitakoarekin.

Il.- ARAU APLIKAGARRIAK

1.- 2016ko martxoaren 1eko Diputatuen Kontseiluaren erabakiaren bidez, Gipuzkoako Foru
Aldundiaren eta haren sektore publikoaren Erakundearen Zuzentasun Sistema
(aurrerantzean, EZS) onartu zen, etika publikoa eta eredugarritasuna nortasun-ezaugarri
gisa finkatzeko.

Sistema horren esparruan, ereduzko hainbat kode onartu ziren, bata bestearen segidan:
2016ko martxoaren 1eko Diputatuen Kontseiluaren erabakiz, Gipuzkoako Foru Aldundiko
eta haren sektore publikoko kargu publikoen zein langile baliokideen Jokabide eta
Jardunbide Egokien kodea (KPJK); 2017ko irailaren 5eko Diputatuen Kontseiluaren
erabakiz, kontratazio publikoari aplikatu beharreko jokabide kodea eta zuzentasun
instituzionaleko esparrua (KJK); 2017ko azaroaren 7ko Diputatuen Kontseiluaren erabakiz,
Gipuzkoako Foru Enplegu Publikoaren Etikaren eta Kudeaketa Onaren Kodea (EPJK); eta
2018ko urriaren 2ko Diputatuen Kontseiluaren bidez, Gipuzkoako Foru Aldundiaren eta
haren sektore publikoaren laguntzei eta dirulaguntzei aplikatu beharreko Jokabide Kodea
eta Zuzentasun Instituzionaleko Esparrua (DLJK).

2.- Bai Erakundearen Zuzentasun Sistemak bai Jokabide Kodeek ezartzen dute martxoaren
1eko 3/2016 Foru Dekretuaren bidez sortutako Erakundearen Etika Batzordea izango dela
berme handieneko organoa, eta bera arduratuko dela horiek aplikatzeari buruzko gaiez.
Berari dagokio, halaber, Erakundearen Zuzentasun Sistema garatzeko tresnetan ezarritako
balio, printzipio eta jokabide arauak ez betetzeagatik jasotako kexak eta salaketak
izapidetzea eta ebaztea.

3.- Eskatzaileari Jokabide eta Jardunbide Egokien Kodea aplikatzen zaio, zehazki, 1.3 arau
orokorraren 1. ataleko b) letran jasotakoa; bertan ezartzen da aplikazio eremua.

1.3. artikulua. Aplikazio eremua

1.- Kode hau kargu publiko edo asimilatu hauei aplikatuko zaie:

(...)

c¢) Foru sektore publikoko zuzendari eta gerenteei

(...)

lll. ERAKUNDEAREN ETIKA BATZORDEAREN BALIOESPENA

Planteatutako gaia da ea interes gatazkarik edo bateraezintasunik dagoen
Baskepensioneseko Batzar Orokorreko kide ordezkari izateko gonbidapena onartzeko.

1.- Lehenik eta behin, gogorarazi nahi dugu antzeko egoerak aztertu zirela 5/2016, 5/2017,
2/2019 eta 10/2019 gaietan, eta, beraz, han emandako argudioei eta erreferentziei
jarraituko diegu.

6/2005 Foru Arauak, uztailaren 12koak, Gipuzkoako Lurralde Historikoaren Erakunde
Antolaketa, Gobernu eta Administrazioari buruzkoak, 47. artikuluan ezartzen duenez, foru
diputatuentzat 37. artikuluan ezarritako bateraezintasun erregimenaren mende egongo dira
zuzendari nagusiak. Bertan dioenaren arabera, 24. artikuluan diputatu nagusiarentzat
ezarritako bateraezintasun erregimen bera dagokie horiei; artikulu horrek erreferentzia
egiten dio, halaber, Euskadiko Autonomia Erkidegoko Administrazioan diharduten kargu
publikoen bateraezintasunari buruzko legediari.

Ondorioz, diputatu nagusiari ez ezik foru diputatuei eta zuzendari nagusiei ere aplikatu
behar zaie 1/2014 Legeak, ekainaren 26koak, kargu publikoen jokabide kodea eta haien
interes gatazkak arautzen dituenak, aurreikusten duen bateraezintasun erregimena.

Lege horrek, 14. artikuluan kargu publiko baten eta jarduera pribatuen arteko
bateragarritasuna arautzen du, baldin eta jarduera pribatu horiek ez badute auzitan jartzen
kargu publikoaren inpartzialtasuna eta independentzia bere zereginak betetzeko orduan.
Horien artean, 14.1.d) puntuan hau aipatzen du:

(...)

d) Ordainsaririk jaso gabe parte hartzea irabazi asmorik gabeko fundazioetan, elkarteetan edo
erakundeetan, bai eta gizarte balioak sustatzen dituzten interes sozial edo kulturaleko jardueretan
aritzea ere.

(...)

lldo horretan, Erakundearen Estatutuetan, 4.c) artikuluan, argi eta garbi adierazten da
erakundearen xedea:

(...)

c) Irabazi asmorik gabe jardutea, erakundearen ordezkariek betetzen dituzten eginkizunak dohainik
betez (...)

(...)

Beraz, interesdunak idazkian adierazi zuen bezala, ez dirudi karguaren bateraezintasuna
aurreikus daitekeenik, are gehiago a priori ezartzen den dedikazio denbora hain laburra
denean (urtean 2-3 saio aipatzen dira).

Gainera, azpimarratu behar da "kide ordezkari" izendapena zozketa bidez egiten dela,
estatutuen 22.c) artikuluan jasotakoaren arabera:
(...)

22. artikulua: Batzar Orokorraren osaera

(...)

c) Bazkide arruntak eta onuradunak ordezkatuko dituzten 10 ordezkari.

(...)

- Plan bakoitzari dagozkion ordezkarien eta ordezkoen kopurua kalkulatu ondoren (kopuru bera
bakoitzeko), notarioak zozketa egingo du kideak izendatzeko.

(...)

2.- Era berean, kasu hori zuzentasunari eta interesik ezari buruzko balioan eta jokabide-
arauetan subsumitu daiteke (Jokabide eta Jardunbide Egokien Kodearen 2.2.4 artikulua),
bertan jasotzen baita Foru Aldundiko kargu publikoak interes publikoa eta Gipuzkoako
herritar guztien interesak erabat betetzera bideratuko dituela bere jarduerak. Interes
publikoen eta pribatuen artean gatazkarik edo halakoaren itxurarik egonez gero, kargu

publikoak horren berri eman beharko dio berehala dagokion agintariari edo, hala badagokio,
Etika Batzordeari, interesdunak egin duen bezala.

Beraz, aurreko guztia adierazi arren, Baskepensioneseko ordezkari izatearen eta 1ZFEko
zuzendari karguaren artean itxurazko interes gatazka sor dezaketen edo eragin dezaketen
erabakietan zuzenean edo zeharka parte hartzea zaindu beharko du, eta, beraz, ezingo du
parte hartu IZFE alderdi interesduna den Baskepensioneseko batzar orokorraren edozein
gaitan.

Hori guztia dela eta, Erakundearen Etika Batzordeak aho batez onartu du honako ebazpen
hau:

EBAZPENA

Lehenengoa.- Gipuzkoako Foru Aldundiaren Erakundearen Zuzentasun Sistemaren
arabera, zehazki Jokabide eta Jardunbide Egokien Kodearen 2.2.4 artikulua garatzen duten
arauen aplikazioaren arabera, eta Kargu Publikoen Jokabide Kodea eta haien Interes
Gatazkak arautzen dituen ekainaren 26ko 1/2014 Legearen 14.1.d) artikuluarekin lotuta,
Baskepensioneseko Batzar Orokorreko kide ordezkari izendatzeak ez du urratzen
Erakundearen Zuzentasun Sistema.

Bigarrena.- Nolanahi ere, izendapenak ezin izango du eragotzi edo kaltetu interesdunak
duen kargu publikoaren eginbeharrak eta betebeharrak zorrotz betetzea, eta ezin izango
du interesdunaren inpartzialtasuna edo independentzia arriskuan jarri, ezta interes publikoa
kaltetu ere.

Eider Mendoza Larrafiaga
Erakundearen Etika Batzordeko lehendakaria

Donostia—San Sebastian, a 20 de abril de 2021



